
Suġġett: Kotba diġitali bil-Malti offruti minn Malta Libraries 
________________________________________________________________________________________ 
 
 
L-Aġenzija Nazzjonali tal-Litteriżmu tixtieq tgħarraf lill-ġenituri, l-edukaturi u l-istudenti kollha li fit-23 ta’ April 2021, 
l-entità responsabbli mil-libreriji pubbliċi, Malta Libraries b’kollaborazzjoni ma’ Octavo nediet librerija virtwali ta’ 
kotba bil-Malti online. Din it-tnedija saret bħala parti miċ-ċelebrazzjonijiet ta’ Jum il-Libreriji 2021, li ħabat mal-Jum 
Dinji tal-Ktieb u ma’ Jum id-Drittijiet tal-Awtur. It-tema magħżula għal din is-sena kienet ‘It-Teknoloġija bħala 
muftieħ għal-Letteratura Maltija’. 
 
Dan is-servizz ta’ librerija virtwali, li wieħed jista’ jsibu fil-pjattaforma u l-app ta’ Octavo, huwa bla ħlas u jista’ 
jintuża kull ħin tal-jum kuljum. Min hu diġà membru ta’ Malta Libraries jista’ jirreġistra biex jibda juża dan is-servizz 
billi jimla l-formola diġitali ta’ reġistrazzjoni li hemm fis-sit maltalibraries.gov.mt. Wara li l-applikazzjoni tiġi 
pproċessata, l-individwu jingħata aċċess għal ġabra ta’ kotba diġitali bil-Malti ta’ bosta ġeneri, liema ġabra hija 
maqsuma f’żewġ kategoriji, waħda għall-qarrejja ċkejknin u tfal ta’ taħt it-18-il sena, u l-oħra għall-adulti. It-tfal 
tal-iskola li diġà jużaw is-servizz tal-Octavo mill-kont tagħhom tal-iLearn iridu jimlew formola biex ikunu jistgħu 
jaqraw b’xejn aktar titli bil-Malti, differenti minn dawk li diġà għandhom aċċess għalihom permezz tal-iskema ‘Qari 
għal Qalbi’. 
 
Octavo hija pjattaforma ta’ qari u pubblikazzjonijiet diġitali. Din il-pjattaforma toffri kotba f’format imsejjaħ ‘oBook’. 
Karatteristika partikolari tal-‘oBooks’ tal-Octavo huwa l-mod kif il-materjal huwa ddisinjat u ppreżentat peress li 
jintużaw paġni li tista’ ttellagħhom u tniżżilhom ’il fuq u ’l isfel tal-iskrin bħalma tagħmel meta tara siti online minflok 
tqalleb il-paġni paġna paġna. L-app tal-Octavo tista’ titniżżel fuq apparat Android jew iOS, jew mill-web app. Bħala 
app fiha ħafna karatteristiċi li jiffaċilitaw l-aċċessibbiltà għall-qarrejja ta’ etajiet u abbiltajiet differenti kif ukoll 
il-possibbiltà li tinbidel it-tipa u d-daqs tat-tipa, u l-kulur tal-isfond tal-iskrin. Barra minn hekk, l-oBooks li jitniżżlu 
bl-app jistgħu jibqgħu jintużaw mill-qarrejja anke meta jkunu offline jew ma jkollhomx aċċess għall-Wi-Fi. 
 
Bis-saħħa tal-kotba diġitali Malta Libraries, Octavo u l-Aġenzija Nazzjonali tal-Litteriżmu qegħdin ikomplu 
jappoġġjaw lill-awturi lokali. Dan għax wara li ġie ppubblikat l-Att dwar il-Jeddijiet fuq is-Self Pubbliku, permezz 
ta’ skema apposta li ħareġ il-Kunsill Nazzjonali tal-Ktieb, l-awturi lokali qegħdin jingħataw ħlas għas-self tal-kotba 
tagħhom li jsir mill-pubbliku u dan jgħodd kemm għal kotba stampati kif ukoll għal dawk diġitali. 
 
Min ikollu xi diffikultà biex jidħol fil-librerija virtwali għandu jibgħat ittra elettronika lil customercare.cpl@gov.mt u 
min ikollu xi mistoqsijiet dwar l-app tal-Octavo jew l-iskema ‘Qari għal Qalbi’ jista’ jibgħat ittra elettronika lil 
support@octavo.app. 
 
Grazzi tal-kooperazzjoni. 
 
 
 
 
Sandra Ebejer 
Direttur, 
Id-Direttorat għall-Programmi ta’ Tagħlim u Assessjar 

